
საქართველოს თავდაცვის მინისტრის
ბრძანება №122

2006 წლის 29 მარტი 
ქ. თბილისი

საქართველოს შეიარაღებული ძალების გენერალური შტაბის აპარატის დებულების დამტკიცების შესახებ

,,საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-18 მუხლის მე-2 პუნქტის, ,,საქართველოს თავდაცვის სამინისტროს დებულების დამტკიცების შესახებ“ საქართველოს პრეზიდენტის 2004 წლის 5 აპრილის №119 ბრძანებულებით დამტკიცებული საქართველოს თავდაცვის სამინისტროს დებულების მე-3 მუხლის მე-3 პუნქტის ,,უ)“ ქვეპუნქტის შესაბამისად, ვბრძანებ:
1. დამტკიცდეს ,,საქართველოს შეიარაღებული ძალების გენერალური შტაბის აპარატის“ თანდართული დებულება.

2. ბრძანება ძალაშია გამოქვეყნებისთანავე.

3. ბრძანებას გაეცნონ საქართველოს თავდაცვის მინისტრის მოადგილეები, საქართველოს შეიარაღებული ძალების გენერალური შტაბის უფროსი და მისი მოადგილეები, თავდაცვის სამინისტროს ყველა სტრუქტურული ქვედანაყოფის ხელმძღვანელი და შემსრულებლები.
ო. ოქრუაშვილი
საქართველოს შეიარაღებული ძალების გენერალური შტაბის აპარატის

დებულება

თავი I
ზოგადი დებულებანი

მუხლი 1. საქართველოს თავდაცვის სამინისტროს შეიარაღებული ძალების გენერალური შტაბის აპარატი (ტექსტში შემდგომში – აპარატი) არის საქართველოს შეიარაღებული ძალების გენერალური შტაბის სტრუქტურული ქვედანაყოფი.

მუხლი 2. აპარატი თავის საქმიანობაში ხელმძღვანელობს საქართველოს კონსტიტუციით, საქართველოს საერთაშორისო ხელშეკრულებებითა და შეთანხმებებით, საქართველოს სხვა საკანონმდებლო და კანონქვემდებარე ნორმატიული აქტებით, თავდაცვის მინისტრის სამართლებრივი აქტებით, შეიარაღებული ძალების გენერალური შტაბის უფროსის ინდივიდუალურ-სამართლებრივი აქტებით, დირექტივებით, განკარგულებებითა და წინამდებარე დებულებით.

მუხლი 3. აპარატი ანგარიშვალდებულია საქართველოს თავდაცვის მინისტრისა და გენერალური შტაბის უფროსის წინაშე. 

მუხლი 4. აპარატს აქვს ბეჭედი ქართულ-ინგლისური წარწერით ,,საქართველოს შეიარაღებული ძალების გენერალური შტაბის აპარატი“, შტამპი, აგრეთვე ბლანკი საკუთარი სახელწოდებით. 

თავი II
აპარატის ამოცანები და ფუნქციები

მუხლი 5. აპარატის ამოცანებია:

ა) მონაწილეობს გენერალური შტაბის უფროსის სამუშაო დღის ორგანიზაციაში;

ბ) ამზადებს გენერალური შტაბის უფროსის სამსახურებრივ თათბირებს და უზრუნველყოფს მათ მუშაობას;

გ) კოორდინაციას უწევს ზემდგომი ინსტანციიდან გენერალურ შტაბში შემოსული დავალებების დროულად და ხარისხიანად შესრულებას. ამზადებს მოხსენებებს მათი შესრულების მიმდინარეობის შესახებ;

დ) ასრულებს გენერალური შტაბის უფროსის სპეციალურ, განსაკუთრებულ და საგანგებო დავალებებს;

ე) ორგანიზაციას უწევს საიდუმლო და არასაიდუმლო საქმისწარმოებას. ახორციელებს დოკუმენტების შესრულების კონტროლს. ეწევა საარქივო საქმიანობას;

ვ) ახორციელებს გენერალური შტაბის სტრუქტურების საფინანსო უზრუნველყოფას;

ზ) ახორციელებს გენერალური შტაბის უფროსის ოფიციალური სტუმრების საპროტოკოლო მომსახურებას;

თ) აკონტროლებს საქართველოს შეიარაღებულ ძალებში საიდუმლოების რეჟიმის დაცვას;

ი) უზრუნველყოფს წესრიგსა და სამუშაო რეჟიმს ადმინისტრაციულ სართულზე;

კ) ახორციელებს შემოსული ინფორმაციის ანალიზს; ამზადებს გენერალური შტაბის უფროსის ბრძანებებს, დირექტივებსა და განკარგულებებს, ანგარიშებს, წერილებსა და მოხსენებებს ზემდგომი ინსტანციებისათვის;

ლ) ორგანიზაციას უწევს გენერალური შტაბის უფროსთან სამხედრო მოსამსახურეთა და მოქალაქეთა მიღებას. 

თავი III
აპარატის ხელმძღვანელობა

მუხლი 6. აპარატს ხელმძღვანელობს აპარატის უფროსი.

მუხლი 7. აპარატის უფროსს, კანონმდებლობით დადგენილი წესით, შეიარაღებული ძალების გენერალური შტაბის უფროსის წარდგინებით თანამდებობაზე ნიშნავს და თანამდებობიდან ათავისუფლებს საქართველოს თავდაცვის მინისტრი.

მუხლი 8. აპარატის უფროსი უშუალოდ ექვემდებარება საქართველოს შეიარაღებული ძალების გენერალური შტაბის უფროსს. 

მუხლი 9. აპარატის უფროსს ჰყავს მოადგილე, რომელსაც აპარატის უფროსის წარდგინებით თანამდებობაზე ნიშნავს და თანამდებობიდან ათავისუფლებს თავდაცვის მინისტრი.

მუხლი 10. აპარატის უფროსის არყოფნის შემთხვევაში მის მოვალეობას ასრულებს აპარატის უფროსის მოადგილე.

მუხლი 11. აპარატის უფროსი:

ა) ხელმძღვანელობს და წარმართავს აპარატის საქმიანობას;

ბ) წარადგენს დასამტკიცებლად აპარატის საშტატო ნუსხას;

გ) განსაზღვრავს და ანაწილებს ფუნქციონალურ მოვალეობებს მისდამი დაქვემდებარებულ მოხელეებს შორის, აძლევს მათ მითითებებს;

დ) ახორციელებს კონტროლს აპარატის სტრუქტურული ქვედანაყოფების მუშაობაზე, თანამშრომელთა მიერ სამსახურებრივი მოვალეობებისა და დისციპლინის დაცვაზე;

ე) აპარატის შესაბამისი სტრუქტურული ქვედანაყოფის უფროსის შუამდგომლობის საფუძველზე, თავდაცვის მინისტრსა და გენერალური შტაბის უფროსს წარუდგენს წინადადებებს აპარატის (სტრუქტურული ქვედანაყოფების) მოხელეთა თანამდებობაზე დანიშვნის, განთავისუფლების, გადაადგილების ან/და მათ მიმართ დისციპლინური ზომების გამოყენების შესახებ; 

ვ) ხელს აწერს ან ვიზირებას უკეთებს აპარატში მომზადებულ დოკუმენტებს;

ზ) პასუხისმგებელია აპარატის ფუნქციების შესრულებაზე;

თ) უზრუნველყოფს დაქვემდებარებული პირადი შემადგენლობის საბრძოლო და სამობილიზაციო მზადყოფნას.

თავი IV
აპარატის სტრუქტურული ქვედანაყოფები, მათი მმართველობა, სტატუსი და ფუნქციები 

მუხლი 12. აპარატის სტრუქტურული ქვედანაყოფებია (ტექსტში შემდგომ – ქვედანაყოფი):

ა) ოფისი;

ბ) კანცელარია;

გ) საფინანსო სამსახური;

დ) საიდუმლო დოკუმენტაციის (ინფორმაცია) რეჟიმის დაცვის სამმართველო.

მუხლი 13. სტრუქტურული ქვედანაყოფების ფუნქციებია:

ა) ოფისი – უზრუნველყოფს საქართველოს შეიარაღებული ძალების გენერალური შტაბის უფროსისა და მისი მოადგილეების სამუშაო პროცესის ორგანიზებასა და საპროტოკოლო მომსახურებას;

ბ) კანცელარია – ახორციელებს საიდუმლო და არასაიდუმლო საქმის წარმოებას;

გ) საფინანსო სამსახური – უზრუნველყოფს საქართველოს შეიარაღებული ძალების გენერალური შტაბის სტრუქტურათა ფინანსურ მომსახურებას;

დ) საიდუმლო დოკუმენტაციის (ინფორმაცია) რეჟიმის დაცვის სამმართველო – უზრუნველყოფს საქართველოს შეიარაღებული ძალებში საიდუმლო დოკუმენტების რეჟიმის დაცვასა და აწარმოებს მის დაქვემდებარებაში არსებულ არქივს.

მუხლი 14. ქვედანაყოფს ხელმძღვანელობს უფროსი, რომელსაც სამმართველოს უფროსის წარდგინებით თანამდებობაზე ნიშნავს და თანამდებობიდან ათავისუფლებს თავდაცვის მინისტრი. 

მუხლი 15. ქვედანაყოფის უფროსი:

ა) ხელმძღვანელობს და წარმართავს ქვედანაყოფის საქმიანობას, პასუხს აგებს ქვედანაყოფზე დაკისრებული ამოცანებისა და ფუნქციების შესრულებაზე;

ბ) წარმოადგენს ქვედანაყოფს დაკისრებული უფლება-მოვალეობის განხორციელებისას;

გ) ანაწილებს მოვალეობებს ქვედანაყოფის მოსამსახურეებს შორის, აძლევს მათ მითითებებსა და დავალებებს, ახორციელებს კონტროლს თანამშრომელთა სამსახურებრივი მოვალეობის შესრულებაზე;

დ) ხელს აწერს ქვედანაყოფში მომზადებულ დოკუმენტებს;

ე) შეიმუშავებს წინადადებებს ქვედანაყოფების შიდა სტრუქტურის, შტატების, მუშაობის ორგანიზაციის, ქვედანაყოფის მოსამსახურეთა წახალისების ან მათთვის დისციპლინური პასუხისმგებლობის დაკისრების შესახებ;

ვ) შუამდგომლობს ქვედანაყოფის მოსამსახურეთა კვალიფიკაციის ამაღლებისა და გადამზადების თაობაზე;

ზ) ანგარიშს აბარებს აპარატის უფროსს ქვედანაყოფის საქმიანობის მიმდინარეობის შესახებ.

თავი V
დასკვნით დებულება

მუხლი 16. ამ დებულების გაუქმება, მასში ცვლილებებისა და დამატებების შეტანა ხდება თავდაცვის მინისტრის ბრძანებით.

